О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Предлог законот за изменување и дополнување на Законот за минерални суровини  содржи 33 члена.

Со членот 1 од Предлог-законот се врши изменување на членот 7  во кој се уредени научните геолошки истражувања и истите се оделени од проспоекциските геолошки истражувања.  Дадено е конкретно кој може да врши научни геолошки истражувања, што треба да се исполни за добивање согласност од Геолошкиот завод на Република Македонија за нивно вршење, периодот на кој се издава согласноста за нивно вршење, при што резултатите од истите се сопственост на Република Македонија.

Со членот 2 од Предлог-законот се додават пет нови членови 7а, 7б, 7в, 7г и 7д, а со кои се уредени проспекциските геолошки истражувања. Истите се предвидени да се реализират со концесии кои ќе се доделуваат на јавен повик по електронски пат, ќе се доделуваат за период од 2 години на простори максимум до 5000 км2. Геолошката документација за овие истражувања ја одобрува Геолошкиот завод на Република Македонија. Резултатите од истражувањата не се пренесуваат, а се сопственост на имателот на концесијата до моментот на поднесување на барање на концесија за детални геолошки истражувања. Барање за концесија за детални геолошки истражувања може да поднесе најмногу на 5 % од површината  која му била доделена под концесија, при што истиот отстапува 95 % од површината која му била доделена под концесдија, а резултатите за истата преминуваат во сопственост на Република Македонија. Доколку имателот на резултатите не поднесе барање на концесија за детални геолошки истражувања во рок од 30 дена од денот на истекот на концесијата резултатите од истражувањата во целост преминуваат во сопственост на Република Македонија.  
Со членот 3 се врши изменување и дополнување на членот 10 од Законот за минерални суровини во ставот (6) со што се дава основ за доделување на концесија за вршење на детални геолошки истражувања по барање и на имателот на резултатите од извршените проспекциски геолошки истражувања.

Исто така, во членот 10 се врши и измена на Законот врз основа на кој ќе се утврдува поврзаноста на правното лице на кое му е одземена концесија за детални геолошки истражувања со други субјекти со кои остварува меѓусебни блиски врски и си остварува меѓусебна контрола, односно оваа поврзаност се предлага да се утврдува согласно Законот за трговски друштва, а не согласно Законот за банки. 

Со членот 4 се дополнува членот 13 од Законот во насока на овозможување на било кој орган на државната управа да може да поднесе иницијатива за доделување на концесии за детални геолошки истражувања во случај кога локациите се утврдени согласно основните или проспекциските геолошки истражувања, за локации за кои е одземена концесија за детални геолошки истражувања или за експлоатација на минерални суровини и во случај кога постапката за доделување на концесија за детални геолошки истражувања е поништена. Исто така, се предлага и бришење на ставовите (4) и (5), бидејки основ за пропишување на содржината на студијата е даден во член 31 од Законот каде е уредена содржината на геолошката документација за вршење на детални геолошки истражувања.

Со членот 5 по членот 30 од Законот за минерални суровини се додава нов член 30а во кој е прецизиран видот на геолошката документација за вршење на проспекциски геолошки истражувања и опрдеелен е Геолошкиот завод на Република Македонија за одобрување на истата и даден е основ за пропишување на содржината за нивна изработка.

Со членот 6 се врши измена на членот 32 од Законот за минерални суровини во насока на усогласување на постапката за доделување на лиценци и овластувања за овластувањето за изработка на геолошка документација, изведување и надзор на геолошки истражувања со постапката за полагање на правосуден испит, а согласно заклучокот на Владата на Република Македонија, донесен на 151-та седницата одржана на 27.08.2013 година. Со измените на членот 32 се дава можност и на странските правни и физички лица од државите-членки на Европската унија да можат да изработуваат геолошка документација, како и да учествуваат во ревизија на истите, но со претходно добиена потврда од органот на државната управа надлежен за вршење на работите од областа на минералните суровини, а за која доставува соодветен доказ дека ги исполнуваат условите во својата држава за вршење на работите од соодветната област. 

Со членот 7 се додаваат 25 нови члена со кои се уредува постапката за доделување на лиценци и овластувања за изработка на геолошка документација, изведување и надзор на геолошки истражувања и лиценци и овластувања за изработка на рударски проекти за површинска и подземна експлоатација и преработка на минерални суровини, односно се врши усогласување со постапката за полагање на правосуден испит, а согласно заклучокот на Владата на Република Македонија, донесен на 151-та седницата одржана на 27.08.2013 година. 

Со членот 8 по барање на Геолошкиот Завод на Република Македонија а во функција создавање на условии за вршење на ревизија на геолошката документација (заради нивна разноликост) се врши допрецизирање на ставот 5 од член 34 од Законот за минерални суровини, а со ставот 6 се предлага средствата наместо Буџет на РМ да бидат приход на Геолошкиот завод од причина што истите се наменски, односно за вршење на ревизијата. Се дава можност и на странските физички лица од државите-членки на Европската унија да можат да да учествуваат во ревизија на геолошката документација, но со претходно добиена потврда од органот на државната управа надлежен за вршење на работите од областа на минералните суровини, а за која доставува соодветен доказ дека ги исполнуваат условите во својата држава за вршење на работите од соодветната област. 
Со членот 9 се врши измена во членот 36 од Законот врз основа на кој ќе се утврдува поврзаноста на правното лице на кое му е одземена концесија за детални геолошки истражувања со други субјекти со кои остварува меѓусебни блиски врски и си остварува меѓусебна контрола, согласно Законот за трговски друштва, а не согласно Законот за банки. 

Со членот 10 се врши измена на членот 41 од Законот, бидејќи со Заклучок од на 156-та седницата одржана на 18.09.2013 година Владата на Република Македонија, го задолжи Министерството за економија да го дополни Законот за минерални суровини со можноста за делумно одземање на концесијата за експлоатација за геотермална вода во зависност од искористеноста на секоја концесија одделно.  Со цел да се постапи по заклучокот во насока да може да се додели концесија за експлоатација на термоминерална или термална вода на друг субјект, во случај кога на постојниот концесионер му е одобрена количина на зафаќањето на вода од водозафатниот објект помала од самиот капацитет (издашност) на бунарот, се предлага измена на членот 41 од Законот за минерални суровини во насока да се овозможи концесија за експлоатација на термоминерални и термални води може да се додели и на друго правно лице на простор на кој веќе е доделена концесија за експлоатација на термоминерални и термални води, под услов да е утврден вишок на неексплоатирани количини на термоминерални и термални води од експлоатациони објекти/бунари на простор на кој веќе е доделена концесија за експлоатација на термоминерални и термални води. Вишокот на неексплоатирани количини на термоминерални и термални води од експлоатациони објекти/бунари на простор на кој веќе е доделена концесија за експлоатација на термоминерални и термални води го утврдува концедентот.
Со членот 11 се дополнува членот 46 ставот (5) со што се предвидува обврска договорите за концесии за експлоатација да се доставуваат и до општините на чија територија се наоѓа концесијата. Оваа измена се врши по дадената забелешка од Државниот завод за ревизија, по извршената ревизија во 2013 година.

 Со членот 12 се дополнува членот 47 во насока со која се предвидува да се задолжи концесионерот на кој му е пренесена концесијата за експлоатација да плати надоместок во вид на јавна давачка во висина од 2 проценти од проценетата вредност на концесијата за експлоатација, утврдена во извештајот за процена на вредноста на концесијата за експлоатација изработен од овластен проценител. Извештајот за процена заедно со документација за потврдување на личната состојба на концесионерот и на субјектот на кој се бара да се пренесе концесијата, со предложените измени задолжително се доставуваат во прилог на барањето за пренос на концесија кое го поднесува концесионерот. Доколку Владата ја донесе одлуката за пренос на концесијата, имателот на концесијата е должен во рок од 30 дена по денот на склучувањето на договорот за пренос на концесијата да ја плати јавната давачка. Доколку концесионерот не ја плати давачката во утврдениот рок, Владата со одлука ќе ја поништи постапката за давање на согласност за пренос на концесијата. Јавната давачка е приход на Буџетот на РМ. За начинот на вршењето на проценката на концесијата за експлоатација ќе се пропише посебна Методологија која ќе ја утврди Владата на предлог на министерот за економија. Вредноста на 2 проценти е утврдена аналогно по стапките на данокот на промет на недвижности.
Со членот 13 се дополнува членот 49  во насока со која се предвидува во постапката за давање на согласност за пренос на удели или акции кај субјект кој има концесија за експлоатација, а кои би довеле до промена на управувачката структура, да се задолжи примателот на уделот да плати надоместок во вид на јавна давачка во висина од 2 проценти од проценетата вредност на концесијата за експлоатација, утврдена во извештајот за процена на вредноста на концесијата за експлоатација изработен од овластен проценител. Извештајот за процена заедно со документација за потврдување на личната состојба на концесионерот и документација со која се изразува волјата за пренос на уделите или акциите меѓу конкретни субјекти, со предложените измени задолжително се доставуваат во прилог на барањето за давање на согласно за пренос на удели или акции кое го поднесува концесионерот. Доколку Владата ја донесе одлуката за давање на согласност за пренос на удели или акции, примателот на уделот е должен во рок од 30 дена од денот на стапувањето во сила на одлуката да ја плати јавната давачка. Доколку примателот на уделот не ја плати давачката во утврдениот рок, Владата со одлука ќе ја поништи постапката за давање на согласност за пренос на удели или акции. Јавната давачка е приход на Буџетот на РМ. За начинот на вршењето на проценката на концесијата за експлоатација ќе се пропише посебна Методологија која ќе ја утврди Владата на предлог на министерот за економија. Вредноста на 2 проценти е утврдена аналогно по стапките на данокот на промет на недвижности
Со членот 14 технички се усогласува одредбата од членот 51 став (1) алинеја 10 со одредбата од членот 64, односно Геодетскиот елаборат од извршеното геодетско снимање на просторот на кој се врши експлоатацијата, да се доставува само до Државниот  инспекторат за техничка инспекција, а не како досега и до Министерството за економија. 

Со членот 15 се дополнува членот 55 ставот (21) со што се предвидува обврска дозволите за експлоатација да се доставуваат и до општините на чија територија се наоѓа концесијата. Оваа измена се врши по дадената забелешка од Државниот завод за ревизија, по извршената ревизија во 2013 година.

Со членот 16 се дополнува членот 59 ставот (23) со што се предвидува обврска дозволите за изведување на рударски работи по дополнителен рударски проект да се доставуваат и до општините на чија територија се наоѓа концесијата. Оваа измена се врши по дадената забелешка од Државниот завод за ревизија, по извршената ревизија во 2013 година.

Со членот 17 технички се усогласува одредбата од членот 64 став (2), односно Геодетскиот елаборат од извршеното геодетско снимање на просторот на кој се врши експлоатацијата, да се доставува само до Државниот  инспекторат за техничка инспекција, а не како досега и до Министерството за економија.

Со членот 18 се менува членот 68 каде што се предвидува техничкиот прием на рударски објекти и опрема да може да се употребува по извршен технички преглед и врз основа на тоа издадено решение за употреба, од комисија формирана од страна на концесионерот. Оваа измена е направена со цел во рударството се користат разни современи методи и опреми и најреално би било самиот концесионер да формира комисија од соодветни стручни кадри спрема видот на објектот и технологијата која се применува и  која ќе гарантира за исправноста во делот на изведбата и функционирањето на предвидената опрема. 

Со членот 19 се менува членот 71 став (2). Со измената се предвидува комисиите за вршење на стручна оцена (ревизија) на рударските проекти да ги формира Геолошкиот завод, од причина што со измената на Законот за минерални суровини, објавена во Службен весник на РМ бр.93/13 се предвиде дека Геолошкиот завод ќе ги формира комисиите за вршење на стручна оцена (ревизија) на геолошката документација. За таа цел ја предлагаме оваа измена за да се обезбеди континуитет и следење на работата на овие комисии од еден орган, како и заради водењето на базата на податоци и создавање на услови за водење на билансот на рудните резерви, а во функција на создавање на условии за вршење на ревизија на рударските проекти  (заради нивна разноликост). Со измената во ставот 5 се предлага средствата наместо Буџет на РМ да бидат приход на Геолошкиот завод од причина што истите се наменски, односно за вршење на ревизијата. Се дава можност и на странски правни и физички лица од државите-членки на Европската унија да можат да вршат ревизија на рударските проекти за, но со претходно добиена потврда од органот на државната управа надлежен за вршење на работите од областа на минералните суровини, а за која доставува соодветен доказ дека ги исполнуваат условите во својата држава за вршење на работите од соодветната област. Исто така, со измените се предвидува, ревизија на рударските проекти за експлоатација на металични и енергетски минерални суровини, да врши комисија формирана од концесионерот, а потврда по извршената ревизија дава комисија формирана од Геолошкиот завод.
Со членот 20 се менува членот 73 во насока на усогласување на постапката за доделување на лиценци и овластувања за овластувањето за изработка на рударски проекти за површинска и подземна експлоатација и преработка на минерални суровини со постапката за полагање на правосуден испит, а согласно заклучокот на Владата на Република Македонија, донесен на 151-та седницата одржана на 27.08.2013 година. Исто така, во ставовите (1), (2), (5), (6), (7), (8), (9) и (13) се врши надополнување и на другите рударски струки кој со постојниот закон не се опфатени  и нивно ставање во иста положба во однос на смеровите со површинска, подземна експлоатација  и преработка на минерални суровини. 

Со измените на членот 73 се дава можност и на странските правни и физички лица од државите-членки на Европската унија да можат да изработуваат рударски проекти, како и да учествуваат во ревизија на истите, но со претходно добиена потврда од органот на државната управа надлежен за вршење на работите од областа на минералните суровини, а за која доставува соодветен доказ дека ги исполнуваат условите во својата држава за вршење на работите од соодветната област. 

Со членот 21 се дополнува членот 75. Имено, Владата на Република Македонија, на 156-та седницата одржана на 18.09.2013 година го задолжи Министерството за економија во Законот за минерални суровини да предвиди плаќање на казнена камата за секој ден доцнење на уплатата на надоместокот за концесија, согласно Законот за облигационите односи како и висината на каматата. Со дополнувањето на членот 75 од Законот за минерални суровини, се постапува по овој заклучок, односно се предвидува дека доколку концесионерот задоцни со наплатата на концесискиот надоместок, покрај главнината му се пресметува и законска казнена камата, согласно Законот за облигациони односи. Исто така се додаваат 4 нови става со кои се предвидува дека концесионерите кои имаат концесии за експлоатација на минерални суровини  мора да имаат информациски систем (софтвер) кој мора да овозможува поврзување со информацискиот систем на Управата за јавни приходи. Податоците за товарниот биланс, концесионерите ќе бидат должни да ги пополнат во информацискиот систем пред товарот да го напушти Рудникот за што Управата за јавни приходи преку истиот систем ќе му достави потврда за успешен внес на товарниот биланс. Товарената минерална суровина ќе може да го напушти Рудникот само со издадената потврда, за што секој инспектор ќе има право да врши проверка.

Со членот 22 се врши усогласување на Законот за минерални суровини со Предлог-законот за изменување на Законот за инспекциски надзор, односно против решението донесено од инспекторот со кое се определува управна мерка, може да се изјави жалба до Државната комисија за одлучување во управна постапка и постапка од работен однос во втор степен.
Со членот 23 се додава нов член 122-а со кој се предвидуваат прекршочни одредби во случај на непочитување на одредбите од Законот со кој се уредува начинот на спроведување на стручниот испит за добивање на лиценца.

Со членот 24 се дополнува членот 126 со два нови основи за поведување на прекршочна постапка доколку не се почитуваат ново предложените одредби од членот 75 ставовите (4), (5), (6), (7) и (8) од овој закон. Имено, доколку концесионерот не ги пополни податоците за товарниот биланс на информацискиот систем или товарената минерална суровина го напушти концесискиот простор без издадена потврда од Управата за јавни приходи, тогаш правното лице може да се казни со глоба од 3.000 до 6.000 евра во денарска противвредност, со глоба во износ од 500 до 1.000 евра во денарска противвредност за прекршокот, ќе се казни и одговорното лице во правното лице, а со глоба во износ од 500 до 1.000 евра во денарска противвредност ќе му се изрече за прекршок на физичко лице за превземањето, односно непревземањето на дејствијата. 
Со членот 25 е пропишано воспоставувањето на единствениот електронски систем за полагање на стручниот испит од страна на Министерството за економија.

Со членот 26 е пропишан рокот за воспоставување на Регистарот на издадени овластувања и лиценци во кој ќе се евидентират издадените и одземените овластувања и лиценци.

Со членот 27 е пропишан рокот за воспоставување на единствениот електронски систем за полагање на стручниот испит од страна на Министерството за економија.

Со членот 28 е пропишан рокот за запишување во Регистарот на издадени овластувања и лиценци, се предвидува можност за лицата кои поседуват овласувања односно лиценци да им се овозможи да продолжат да ја вршат дејноста, со тоа што во определен рок се задолжени да положат стручен испит од соодветната област.

Со членот 29 е пропишан рокот од три месеци за донесување на Методологијата за начинот на вршење на процената на концесијата за експлоатација.

Со членот 30 е пропишан рокот за донесување на подзаконските акти кои произлегуваат од овој закон и од Законот за минерални суровини (“Службен весник на Република Македонија“ бр.136/12, 25/13 и 93/13).

Со членот 31 се уредува начинот на завршување на започнатите постапки за добивање на лиценца, односно се предвидува дека истите ќе продолжат согласно одредбите од прописите по кои и започнале. 
Со членот 32 се додава преодна одредба со која се дава можност субјектите кои користат термоминерални и термални води од постојни експлоатациони објекти за кои е доделена концесија за експлоатација се должни да го регулираат користењето на термоминералната и термалната вода со концесија за експлоатација. За таа цел, во рок од шест месеци од денот на влегување во сила на овој закон  да отпочнат постапка за добивање на концесија за експлоатација, по пат на барање согласно членот 42 од Законот.  Оваа одредба е во насока на предложените измени во членот 10 со кои концесија за експлоатација на термоминерални и термални води може да се додели и на друго правно лице на простор на кој веќе е доделена концесија за експлоатација на термоминерални и термални води, под услов да е утврден вишок на неексплоатирани количини на термоминерални и термални води од експлоатациони објекти/бунари на простор на кој веќе е доделена концесија за експлоатација на термоминерални и термални води. 
Со членот 33 е определен рокот за влегување во сила на овој закон, при што членовите 2, 3 и 6 ќе отпочнат да се применуваат по една година од денот на влегувањето во сила на овој закон, членот 8 ќе отпочне да се применува со отпочнувањето на примената на Законот за изменување и дополнување на Законот за инспекциски надзор (“Службен весник на Република Македонија“ бр._______) а одредбите од членот 75 ставовите (4), (5), (6), (7) и (8) ќе отпочнат со примена на 1 јануари 2015 година. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со Предлог законот се овозможува непречено вршење не дејностите од областа на минералните суровини, во насока на обезбедување соодветна стручност и компетентност. 

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложеното решение се создаваат услови кои ќе овозможат ефикасно одвивање на изработката на геолошка документација, изведување и надзор на геолошки истражувања како и на изработката на рударски проекти за површинска и подземна експлоатација и преработка на минерални суровини . На овој начин се придонесува за поефикасно вршење на работи од областа  на минералните суровини.

